ՀԻՄՆԱՎՈՐՈՒՄ

«ՈՐՊԵՍ ՆՎԻՐԱՏՎՈՒԹՅՈՒՆ ԳՈՒՅՔ ԸՆԴՈՒՆԵԼՈՒ,
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅԱՆ ՋՐԱՅԻՆ ԿՈՄԻՏԵԻՆ ԱՄՐԱՑՆԵԼՈՒ ԵՎ «ՎԵՈԼԻԱ ՋՈՒՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆԸ ՎԱՐՁԱԿԱԼՈՒԹՅԱՆ ՀԱՆՁՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ


[bookmark: _Hlk38011634]Անհրաժեշտությունը` «Որպես նվիրատվություն գույք ընդունելու, Հայաստանի Հանրապետության տարածքային կառավարման և ենթակառուցվածքների նախարարության Ջրային կոմիտեին ամրացնելու և «Վեոլիա Ջուր» փակ բաժնետիրական ընկերությանը վարձակալության հանձնելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) ընդունումը պայմանավորված է Վարձատուի և Վարձակալի կողմից 2022 թվականի նոյեմբերի 10-ին կնքված համաձայնագիր N 24-ով, համաձայն որի Վարձատուն պարտավորվել է ձեռնարկել միջոցներ՝ դեռևս, օրենքով սահմանված կարգով, վարձակալության չհանձնված գույքը (այսուհետ՝ Գույք)  սահմանված կարգով վարձակալության հանձնելու գործընթացն ավարտին հասցնել։
Դեռևս 2017 թվականին Վարձակալի սպասարկման տարածքում ընդգրկված համայնքային սեփականություն հանդիսացող Գույքը նվիրատվության հանձնվել է Ջրային կոմիտեին, որից հետո վարձակալությամբ փոխանցվել է «Վեոլիա Ջուր» ՓԲԸ-ին։ Սակայն որոշ համայնքներում, այդ թվում Հայաստանի Հանրապետության Գեղարքունիքի մարզի Մարտունի համայնքում, այդ գործընթացը ավարտին չի հասել, որի արդյունքում լուրջ խոչընդոտ է հանդիսացել շահագործող ընկերության կողմից համայնքում համապատասխան ներդրումային ծրագրեր իրականացնելու հարցում։ Այդ պատճառով Վարձատուի և Վարձակալի միջև կնքվել է համաձայնագիր N 24-ը, որով պայմանավորվածություն է ձեռք բերվել ավարտին հասցնել գործընթացը։
Հայաստանի Հանրապետության Գեղարքունիքի մարզի Մարտունի համայնքի ջրամատակարարման և ջրահեռացման համակարգի հանձնման արդյունքը ակտիվների տնօրինման ու հաշվառման, ինչպես նաև Մարտունի համայնքի ազգաբնակչության ջրամատակարարման ծառայությունների բարելավումն է:
          Ընթացիկ իրավիճակը և խնդիրները՝ Գույքի հանձնման, դրա հետագա տնօրինման և հաշվառման, ինչպես նաև ջրամատակարարման և ջրահեռացման ծառայությունների մատուցման բարելավման նպատակով անհրաժեշտ է Գույքը  Ջրային կոմիտեին ամրացնելուց հետո, վարձակալությամբ հանձնել «Վեոլիա Ջուր» փակ բաժնետիրական ընկերությանը, քանի որ խմելու ջրամատակարարման և ջրահեռացման (կեղտաջրերի մաքրման) ծառայությունների մատուցման լիցենզիա ունեցող կազմակերպությանն է իրավունք տրվում օրենքով սահմանված կարգով խմելու ջրի մատակարարման, ջրահեռացման, կեղտաջրերի մաքրման ծառայություններ մատուցել բաժանորդներին, իրականացնել ջրի մանրածախ վաճառք, ինչպես նաև իր սպասարկման տարածքում տիրապետել, շահագործել, պահպանել, բարելավել և ընդլայնել իր ջրային համակարգը։ ՀՀ Գեղարքունիքի մարզի Մարտունի համայնքի ավագանին՝ ավագանու 2023 թվականի փետրվարի 24-ի N 37-Ա որոշմամբ և 2023 թվականի մարտի 31-ի N 57-Ա որոշմամբ համաձայնություն է տվել Մարտունի համայնքի  ջրամատակարարման և ջրահեռացման համակարգերը նվիրատվության արդյունքում հանձնել վարձակալության։ Միաժամանակ «Վեոլիա Ջուր» փակ բաժնետիրական ընկերությունը վարձակալության պայմանագրի մաս հանդիսացող N 31 համաձայնագրով պարտավորվել է սեփական միջոցների հաշվին կապիտալ ներդրումներ իրականացնել ՀՀ Գեղարքունիքի մարզի Մարտունի համայնքում, որը կհամարվի Պարտադիր կապիտալ աշխատանքների տարեկան ծրագրի մաս։ Գույքի հետ կապված մնացած խնդիրների կարգավորման և պատշաճ սպասարկում իրականացնելու նպատակով անհրաժեշտություն է առաջացել սույն Նախագծի ընդունումը: 
Տվյալ բնագավառում իրականացվող քաղաքականությունը՝ ջրամատակարարման համակարգերի արդյունավետ կառավարումն է: 
Կարգավորման նպատակը և բնույթը` Նախագծի ընդունման նպատակը գույքը վարձակալությամբ «Վեոլիա Ջուր» փակ բաժնետիրական ընկերությանը հանձնելն է, միաժամանակ Վարձակալի հանդեպ Վարձատուի պարտավորությունների կատարումն է։
 Նախագծի մշակման գործընթացում ներգրավված ինստիտուտները և անձիք` Նախագիծը մշակվել է Ջրային կոմիտեի կողմից:
Ակնկալվող արդյունքը` Նշված Նախագծի ընդունումը հնարավորություն կտա ապահովել պետական գույքի համալրումը, որով կապահովի ջրամատակարարման համակարգերի հուսալի և անվտանգ շահագործումն ու Հայաստանի Հանրապետության խմելու ջրի որակի ստանդարտներին համապատասխան ջրի մատակարարման ապահովումը:
Տեղեկատվություն՝ Նախագծի ընդունման դեպքում պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում, ինչպես նաև այլ նորմատիվ իրավական ակտեր ընդունելու անհրաժեշտություն չկա։ 
Նախագիծը չի բխում «Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» փաստաթղթերից։


Ջրային կոմիտե
 
